
Sidang Jemaah yang dirahmati Allah,

Bertakwalah kepada Allah SWT dengan sebenar-benar takwa dengan melaksanakan
segala perintah-Nya dan menjauhi segala larangan-Nya. Mudah-mudahan kita sentiasa
berada dalam rahmat dan perlindungan Allah SWT di dunia dan di akhirat. Bersempena
dengan Hari Belia Negara pada 15 Mei 2021, mimbar pada hari ini akan membicarakan
khutbah bertajuk: “Pemuda Yang Didamba”. Dalam usaha kita mengekang penularan
Covid-19 ini, khatib ingin terus mengingatkan sidang jemaah sekalian untuk terus
mematuhi garis panduan pencegahan yang telah ditetapkan dan dalam masa yang

sama kita terus bertaubat, bermunajat dan memohon keampunan kepada Allah SWT

agar kita semua terhindar dari wabak penyakit ini.

Sidang Jemaah yang dimuliakan,

Merujuk kepada Dasar Pembangunan Belia Negara yang dikeluarkan oleh Kementerian
Belia dan Sukan Malaysia, golongan belia merupakan kelompok berusia 15 hingga 30
tahun. Pada usia ini, golongan belia sinonimnya dikaitkan dengan memiliki kekuatan
dan kecergasan yang tinggi berbanding kelompok usia lain. Maka, golongan belia ini
menjadi sandaran bagi sesebuah negara untuk memacu pembangunan dan
kesejahteraan negara sama ada dari segi spiritual, ekonomi, politik dan sosial.
Sesungguhnya kekuatan, kecergasan dan kecerdasan golongan belia ini amat baik jika
ila dimanfaatkan untuk kepentingan agama, bangsa dan negara. Jika dilihat kepada
lipatan sejarah, Allah SWT memilih para utusan-Nya yang terdiri dalam kalangan belia
yang berani dan kuat untuk menyeru umat manusia pada zaman itu. Sebagai contoh,
Nabi Ibrahim AS pada usia mudanya sudah berani untuk menyatakan kebenaran dan
mempersoalkan tindakan kaumnya pada masa itu yang menyembah patung-patung

berhala.

Sidang Jemaah yang dirahmati Allah,

Golongan belia yang beriman dan taat kepada Allah SWT diangkat dan dimuliakan oleh
Islam. Hal ini turut dicatatkan dalam al-Quran melalui Surah al-Kahfi ayat 13 yang
menceritakan tentang beberapa orang pemuda yang berusaha mempertahankan
keimanan mereka daripada diganggu gugat oleh musuh. Firman Allah SWT:

Maksudnya: “Kami ceritakan kepadamu (wahai Muhammad) perihal mereka dengan
benar; sesungguhnya mereka itu orang-orang muda yang beriman kepada Tuhan

mereka, dan kami tambahi mereka dengan hidayah petunjuk.”.

Seterusnya Allah SWT menjamin memberikan pertolongan kepada golongan ini yang

bersungguh-sungguh mempertahankan akidah dan keimanan mereka.

Sidang Jemaah yang dirahmati Allah,

Dalam membentuk keperibadian belia yang soleh, beriman, bertakwa, dan kompeten,
Pendidikan Islam memainkan peranan yang amat penting sebagai suatu cara hidup
yang sempurna merangkumi keseluruhan hidup manusia. Rasulullah SAW telah
mewasiatkan al-Quran dan al-Sunnah sebagai pegangan kepada kaum Muslimin. Maka
belia yang berpegang teguh dengan al-Quran dan al-Sunnah, maka pastinya golongan

ini akan dapat mendepani pelbagai cabaran hidup.

Imam Hasan al-Banna telah menggariskan empat karakteristik yang perlu ada pada
belia Islam. Pertama; keimanan yang mantap. Kedua; jiwa yang ikhlas. Ketiga; amal

yang bersungguh, dan keempat; semangat yang kuat.

Keempat-empat ciri ini seterusnya akan menjadi asas kepada pembentukan jati diri

muslim yang jitu dalam diri seseorang belia muslim.

Sidang Jemaah yang dirahmati Allah,

Serangan dan kekejaman rejim zionis terhadap penduduk Palestin telah membuktikan
kepada kita bahawa para pemuda dan belia di sana memiliki kekuatan iman dan jiwa
yang sangat mantap dalam mempertahankan agama dan tanah air mereka. Meskipun
mereka digari, dipukul, dan diseksa, rumah-rumah mereka dimusnahkan, mereka masih
tetap kukuh berpegang dengan keimanan dan menggadaikan nyawa
mempertahankannya. Yakinlah wahai saudara-saudaraku di bumi Palestin! Allah SWT
pasti menurunkan pertolongan-Nya. Kepada saudara-saudaraku, marilah kita terus
memanjatkan doa kepada Allah SWT agar membantu saudara-saudara kita di Palestin,
dan kita semua dilindungi. Kepada Allah SWT jualah tempat kita berserah dan

memohon pertolongan.

Sidang Jemaah yang dirahmati Allah,

Mengakhiri khutbah pada hari ini, khatib ingin menekankan beberapa intipati yang perlu
diberi perhatian iaitu:

Pertama: Golongan belia merupakan aset penting kepada sesebuah negara dalam
memacu kepada sebuah negara yang sejahtera, aman, dan berdaya saing.

Kedua: Kelebihan dari segi kekuatan, kecergasan dan kecerdasan golongan belia amat
menguntungkan jika dimanfaatkan sepenuhnya untuk Islam.

Ketiga: Kita wajar mengambil iktibar dan pengajaran serta semangat yang ditunjukkan
oleh para pemuda di Palestin dalam usaha mempertahankan agama, nyawa dan tanah

air dari sebarang bentuk ancaman musuh.

Firman Allah SWT:

Maksudnya: “Dan Kami kuatkan hati mereka (dengan kesabaran dan keberanian),
semasa mereka bangun (menegaskan tauhid) lalu berkata: "Tuhan kami ialah Tuhan
yang mencipta dan mentadbirkan langit dan bumi; kami tidak sekali-kali akan
menyembah Tuhan yang lain daripadanya; jika kami menyembah yang lainnya
bermakna kami memperkatakan dan mengakui sesuatu yang jauh dari kebenaran”.
(Surah al-Kahfi ayat 14)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Berkuasa atas tiap-tiap sesuatu. Kami hamba-Mu yang lemah merayu kepada-Mu agar
Engkau angkat dan hilangkan segera wabak penyakit Covid-19 yang sedang melanda

kami agar dapat kami melaksanakan syiar-Mu dengan sempurna. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami
mohon diperkenan dan diterima.

